MINNEORD OM ÅSE EIKEMO STRØMME
Åse Eikemo Strømme var fødd 14. juni 1944. Ho døydde 19. februar 2018. Heimen sin hadde ho på Stanghelle i Vaksdal. Ho vart gravlagd på Dale 27. februar.
Åse var svært interessert i historie. Ho var kunnskapsrik og hadde ein fin og lun veremåte. Arbeidet sitt hadde ho dei seinare åra på Interkommunalt arkiv, Hordaland, Bergen, og ein kan seia at ho hadde hobbyen sin som arbeid. Ho var engasjert i lokalhistorie, og var leiar i Vaksdal historielag i mange år, noko ho og var då ho døydde. Livsminna ho skreiv frå oppveksten på Eikemo i Eksingedalen, er eit tidsbilete som synte det store omskiftet som me frå etterkrigsgenerasjonen opplevde.
Åse var leiar i Hordaland sogelag frå 1999 til 2002 og frå 2005 til 2006. Etterpå var ho skrivar i fylkeslaget, og dei siste åra var ho varamedlem til styret. Frå 1999 var ho ei tid  styremedlem i Landslaget for lokalhistorie.

Røynslene hennar frå verva på alle nivå i sogelagsrørsla var til svært stor nytte for oss som samarbeidde med henne på fylkesnivå. Det var eit stort sakn for oss andre i fylkesstyret då ho vart for sjuk til å kunna møta på styremøta det siste året. Åse var pliktoppfyllande, og referata ho skreiv frå styremøta i Hordaland sogelag, var grundige og presise. Referata kom gjerne same dagen som møta hadde vortne halde.

